
КОМИ РЕСПУБЛИКАСА ОЛАНПОДУВ ЁРД

Коми Республикаса Оланподув Ёрдлöн

ШУÖМ
"Коми Республика мутасын вуджан кадколастö «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпас збыльмöдöмын аслыспöлöслунъяс йылысь» 2006 во сентябр 26 лунся 68-РЗ №-а Коми Республикаса Оланпаслöн 1 статьялöн да 2 статьяса медводдза юкöнлöн оланподувлы лöсялöмсö прöверитöм йылысь   

Сыктывкар                                                                          2007 вося июль 19 лун

Коми Республикаса Оланподув Ёрд, кöнi веськöдлысьнас вöлi Ю.В. Гаврюсов, ёрдысьяснас Л.В. Батманова, А.В. Проскуров, П.Ф. Пунегов, С.Г. Толстов,

участвуйтысьяс – Коми Республикалöн Государственнöй Сöветса депутат Л.М. Зайцев, Коми Республикаса Государственнöй Сöветöс петкöдлысь, Коми Республикаса Государственнöй Сöвет Аппаратлöн Правовöй веськöдланінын начальникöс вежысь В.М. Ладанов, Коми Республикаса Юралысьöс  петкöдлысьяс, Коми Республикаса Юралысьлöн да Коми Республикаса Правительстволöн Государственно-правовöй веськöдланінын оланподув законодательство да государственнöй стрöитчан юкöнса консультант И.А. Охонская, Коми Республикаса сьöм овмöс министерствоын юридическöй юкöнса медыджыд специалист С.В. Бамбина,

Коми Республикаса Оланподувлöн 96 статьяса коймöд юкöн, "Коми Республикаса Оланподув Ёрд йылысь" Коми Республикаса Оланпаслöн 3 статьяса медводдза юкöнлöн 1 пунктын "а" подпункт, 32, 78 – 80 статьяяс вылö мыджсьöмöн, 

видлалiс восьса ёрд заседание вылын  "Коми Республика мутасын вуджан кадколастö «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпас збыльмöдöмын аслыспöлöслунъяс йылысь» 2006 во сентябр 26 лунся 68-РЗ №-а Коми Республикаса Оланпаслöн 1 статьялысь да 2 статьяса медводдза юкöнлысь оланподувлы лöсялöмсö прöверитöм йылысь делö.  
Делö видлалöмлы подувнас лои Коми Республикалöн Государственнöй Сöветса депутатъяс Л.М. Зайцевлöн, С.М. Катунинлöн, В.И. Скоробогатовалöн корöм. Видлалöмлы подувнас лои юалöм, лöсялö-ö  Коми Республикаса Оланподувлы депутатъясöн венö вайöдöм нормативнöй положениеыс.

Докладчик-ёрдысь П.Ф. Пунеговлысь юöртöмсö, процессын участвуйтысьясöс кывзöм бöрын, сетöм материалъяс да документъяс видлалöм бöрын Коми Республикаса Оланподув Ёрд

пасйис:

1. "Коми Республика мутасын вуджан кадколастö «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпас збыльмöдöмын аслыспöлöслунъяс йылысь» 2006 во сентябр 26 лунся 68-РЗ №-а Коми Республикаса Оланпаслöн 1 статьяöн да 2 статьяса медводдза юкöнöн (водзö – 68-РЗ №-а Коми Республикаса Оланпас) водзвыв артыштöма, мый овмöдчöминъяслöн выльöн на артмöдöм муниципальнöй юкöнъясын бюджет лöсьöдöмыс, вынсьöдöмыс, збыльмöдöмыс да тайö бюджетсö олöмö пöртöм бöрся видзöдöмыс лоö муниципальнöй районъясса меставывса асвеськöдлан органъяслöн инöдöн.

Коми Республикалöн Государственнöй Сöветса депутатъяс Л.М. Зайцев, С.М. Катунин да В.И. Скоробогатова шыöдчисны Коми Республикаса Оланподув Ёрдö корöмöн прöверитны, лöсялö-ö Коми Республикаса Оланподувлы тайö  оланпас положениеыс, индöмöн, мый сійö оз лöсяв Коми Республикаса Оланподувлöн 9 статьялы, кутшöм дорйö меставывса асвеськöдлöмлысь асшöрлун сылöн полномочиеясын. Шыöдчысьяслöн видзöдлас серти,  меставывса асвеськöдлан органъяслысь бюджет кузя полномочиеяссö муниципальнöй районса выльöн на артмöдöм овмöдчöминъяслöн меставывса асвеськöдлан органъяслы сетöмын венö вайöдöм нормаыс ёна чинтö тайö овмöдчöминъясын олысь гражданалысь правосö да оз лöсяв меставывса асвеськöдлöм сьöмöн могмöдöм федеральнöя регулируйтöмлы, торйöн кö, «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпаслöн 52 статьяса 3 юкöнлы да "Россия Федерацияын меставывса асвеськöдлöмлöн финансöвöй подув йылысь" 1997 во сентябр 25 лунся Федеральнöй оланпаслöн 2 статьялы.
2. Коми Республикаса Оланподув (9 статья) да Россия Федерацияса Оланподув серти (2 статья; 17 статья, 1 да 2 юкöнъяс; 32 статья, 2 юкöн; 130 статья, 2 юкöн; 133 статья) меставывса асвеськöдлöм, мый артмöдö Россия Федерацияса оланподув строй подувысь öтиöс, петкöдлö йöзлысь власьт, ачыс аслас полномочиеясöн могмöдö йöзöн местнöй тöдчанлуна юалöмъяс решайтöм, тайö вöчсьö карса, сиктса овмöдчанінъясын да мукöд мутасын историческöй да мукöд меставывса традиция тöд вылын кутöмöн; меставывса асвеськöдлöмын референдумъяс, бöрйысьöмъяс, йöзлöн мукöд ногöн ас вöля петкöдлан формаöн гражданалöн участвуйтны правоыс бöръян да меставывса асвеськöдлан  мукöд орган пыр  лоö медшöр правоöн да свободаöн, сійö пыдди пуктыссьö да дорйыссьö войтыркостса праволöн ставöн пыдди пуктана принципъяс да нормаяс серти; меставывса асвеськöдлöм гарантируйтсьö, та кындзи, ёрдöн дорйöм вылö правоöн, меставывса асвеськöдлан право чинтöмысь öлöдöмöн, мый урчитöма Россия Федерацияса Оланподулöн да федеральнöй оланпасъясöн.

Россия Федерацияса Оланподувлöн 132 статья серти меставывса асвеськöдлан органъяслы сетсьö право аслыныс лöсьöдны, вынсьöдны да олöмö пöртны меставывса бюджетъяс, индыны меставывса вот да öктас.

1985 во октябр 15 лунся меставывса асвесьöдлан Европейскöй Хартиялöн 9 статья серти, мый  Россия Федерациялы вына 1998 во сентябр 1 лунсянь, меставывса асвеськöдлан органъяслöн эм право босьтны тырмымöн ассьыныс сьöм, мыйöн найö вермöны кокниа вöдитчыны ассьыныс удж вöчигöн, а гöльджык меставывса асвеськöдлан органъясöс дорйöм могысь пыртсьöны сьöм серти öткодь тшупöдö вайöдан процедураяс либö эквивалентнöй мераяс, медым корректируйтны финансируйтан источникъяс абу öткодя юклöмлысь колясъяс, а сідзжö тайö органъясöн вöчöм рöскод.
2.1. «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпасöн (водзö – 131-ФЗ №-а Федеральнöй оланпас) водзвыв артыштöма тані вайöдöм правовöй актъяс серти меставывса асвеськöдлöмсö паськыда реформируйтöм. Торйöн кö, лöсьöдöма меставывса асвеськöдлан мутас организацияяслысь выль принципъяс, мый ёна торъялöны воддза принципъясысь сыöн, мый пыртöма быд муниципальнöй район мутасын меставывса асвеськöдлан органъяслысь кык тшупöда тэчас, а такöд тшöтш лöсьöдöны мутасса каръясын стöч öти тшупöда меставывса асвеськöдлöм. Татшöм зумыда öткодялан мутаслöн тэчасыс 131-ФЗ №-а Федеральнöй оланпасын колö, медым торйöдны государственнöй власьт да меставывса асвеськöдлан органъяслöн тшупöдъяс костын полномочиеяс, торйöдны вот чöжöс вайысь источникъяс да меставывса бюджетъясö федеральнöй вотъясысь сьöм, а сідзжö артмöдны муниципальнöй юкöнъяс бюджетöн могмöдöмын öткодь тшупöдö вайöдан механизмъяс.
Индöм Оланпаслöн медводдза редакцияын вöлі тöд вылö босьтöма сійöс збыльмöдöм вылö вуджан кадколаст (кык воысь унджык), но Россия Федерацияса унджык субъектыс, вöлöмакö, 2006 восянь тырвыйö абу дасьöсь та кежлö.
Такöд йитöдын вöлі примитöма "Россия Федерацияын меставывса асвеськöдлöм котыртан öтувъя принципъяс йылысь" Федеральнöй оланпаслöн 83 да 85 статьяясö, "Бюджеткостса йитöдъяс лöсьöдöмын Россия Федерацияса бюджет кодексö вежсьöмъяс пыртöм йылысь" Федеральнöй оланпасö да "Россия Федерацияса вот кодекслöн медводдза да мöд юкöнъясö вежсьöмъяс пыртöм йылысь да вот да öктас йылысь Россия Федерацияса  öткымын законодательнöй акт (законодательнöй акт положение) вынтöмöн лыддьöм йылысь" Федеральнöй оланпаслöн 7 статьяö вежсьöмъяс пыртöм йылысь" 2005 во октябр 12 лунся 129-ФЗ №-а Федеральнöй оланпас (водзö – 129-ФЗ №-а Федеральнöй оланпас), мый серти Россияын кутас этапъясöн  выль ног котыртсьыны меставывса асвеськöдлöм. Индöм Федеральнöй оланпасöн тöд вылö босьтöма  131-ФЗ №-а Федеральнöй оланпаслысь 2009 во январ 1 лунсянь тырвыйö вынсялöм. Тайö лунöдзыс федеральнöй законодательöн урчитöма вуджан кадколаст, кор Россия Федерацияса субъектъяслы оланпасъяс примитöмöн колö лöсьöдны выльöн на артмöдöм овмöдчöминъяслысь меставывса тöдчанлуна могъяс збыльмöдан пöрадок.
Коми Республикаын татшöм оланпассö вöлі примитöма 2006 вося сентябр 26 лунö, да  бюджет лöсьöдöм, збыльмöдöм да бюджет збыльмöдöм бöрся видзöдöм йылысь 131-ФЗ №-а Федеральнöй оланпаслöн 14 статьяса 1 юкöнлöн 1 пунктöн артыштöм меставывса тöдчанлуна юалöм выльöн на артмöдöм овмöдчöминъяслöн компетенцияысь муниципальнöй районъяслöн компетенцияö вуджöдöм йылысь сыöн пыртöм норма прöверитсьö Коми Республикаса Оланподув Ёрдöн Коми Республикаса Оланподувлы лöсялöм серти.
2.2. Оланподувлы лöсялöмсö прöверитан нормаыс (68-РЗ №-а Коми Республикаса Оланпаслöн 1 статья да 2 статьяса 1 юкöн) лои федеральнöй тшупöдын меставывса асвеськöдлöмын сьöрсьöн-бöрсьöн нуöдан реформалöн кывкöртöдöн. Та дырйи, кыдзи вöлі тöдчöдöма, тайö реформаыс кутö йитöд меставывса асвеськöдлöм йылысь оланподулöн урчитöм öтувъя положениеяскöд да меставывса асвеськöдлöм вылö гражданалысь правояс збыльмöдан войтыркостса принципъяскöд. Оланпассö примитöмöн Коми Республикаса Государственнöй Сöвет збыльмöдіс Россия Федерацияса субъектлысь правосö урчитны вуджан кадколастö овмöдчöминъяслысь меставывса тöдчанлуна могъяс решитан пöрадок (131-ФЗ №-а Федеральнöй оланпаслöн 83 статьяса 1.2 юкöн), сы лыдын и сэк, кор эмöсь овмöдчöминъяслöн меставывса асвеськöдлан органъясöн меставывса тöдчанлуна могъяс збыльмöдöмсö торкысь объективнöй мытшöдъяс, да тайö могъяс збыльмöдöмсö сетіс муниципальнöй районъясса меставывса асвеськöдлан органъяслы (131-ФЗ №-а Федеральнöй оланпаслöн 83 статьяса 1.3 юкöн).
Выльöн на артмöдöм овмöдчöминъясын муниципальнöй юкöнъяслöн вуджан кадколастö техническöя лоны дасьöн тырвыйö бура збыльмöдны меставывса бюджет лöсьöдан, олöмö пöртан да сійöс збыльмöдöм бöрся видзöдан могъяс шымыртсьöны Коми Республикаса государственнöй власьт органъяслöн дискрецияöн. Та дырйи тöд вылын кутсьöны казначейскöй да банковскöй могмöдöм вылö вуджöмлöн сьöкыдлунъяс, кадръяс кузя мытшöдъяс.
Выльöн на артмöдöм овмöдчöминъяслöн меставывса бюджет тыртöм, рöскодуйтöм кузя да тайö бюджетъяс бöрся видзöдöм кузя уджсö муниципальнöй районъяслöн меставывса асвеськöдлан органъяслы сетöмыс нуö регыд кадся, оперативнöй сям да сылöн могöн лоö меставывса асвеськöдлöм реформируйтан процесс лöсьöдöм, овмöдчöминъяслысь асьнысö сьöмöн могмöдöм вылö вуджöмсö техническöя бурмöдöм. Оланподув боксянь тайö могыслöн тöдчанлуныс меставывса асвеськöдлöм вылö гражданалöн гарантируйтöм правоöн сылысь баланс донъялігöн сетö позянлун вöчны кывкöртöд, мый та дырйи татшöм баланс оз торксьы, сы вöсна мый выльöн на артмöдöм овмöдчöминъясса олысьяслöн меставывса асвеськöдлöмлы финансöвöй асшöрлун вылö право збыльмöдöмын недыр кад нюжöдöмыс вермас вайöдны сьöмöн могмöдöмсö бура котыртöмöдз.
3. Асланыс шыöдчöмын шыöдчысьяс индöны венö вайöдöм нормалöн 131-ФЗ №-а Федеральнöй Оланпаслöн 52 статьяса коймöд юкöнлöн да "Россия Федерацияын меставывса асвеськöдлöмлöн финансöвöй подув йылысь" 1997 во сентябр 25 лунся Федеральнöй оланпаслöн 2 статьяса положениеяслы лöсявтöмлун вылö, кутшöмъяс урчитöны меставывса асвеськöдлöмлысь финансöвöй асшöрлунсö. Но индöм положениеяс донъявсьöны ёрдöн сöмын öтувъя да системнöй йитöдын 131-ФЗ №-а Федеральнöй оланпаслöн мукöд нормакöд, сы лыдын и накöд, кутшöмъяс сетöны адаптивнöй кадколаст, медым тырвыйö збыльмöдны тайö оланпассö, а сы вöсна оз лыддьыссьыны гражданалысь меставывса асвеськöдлöм вылö право торкалысьясöн тайö Шуöмлöн 2.2 пунктын гижöм помкаяс вöсна.
Та кындзи, "Меставывса асвеськöдлöмлöн финансöвöй подув йылысь" 1997 во сентябр 25 лунся 126-ФЗ №-а Федеральнöй оланпасыс лоö субсидиарнöй сяма 2003 во октябр 6 лунся 131-ФЗ №-а Федеральнöй оланпаслöн 12 юрпаслöн положениеяс дорö, сы вöсна мый збыльмöдсьö юкöнын, кутшöм оз мун сылы паныд, да вынтöммö 2009 во январ 1 лунсянь.

Татшöм лоöмторъяс дырйи Коми Республикаса Оланподув Ёрд оз аддзы подув, медым лыддьыны «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпас збыльмöдöмын аслыспöлöслунъяс йылысь» 2006 во сентябр 26 лунся 68-РЗ №-а Коми Республикаса Оланпаслöн 1 статьяын да 2 статьялöн медводдза юкöнын гижöм нормаяссö оланподувлы лöсявтöмöн.

Висьталöм подув вылын "Коми Республикаса Оланподув Ёрд йылысь" Коми Республикаса Оланпаслöн 66-69, 80 да 81 статьяяс вылö мыджсьöмöн Коми Республикаса Оланподув Ёрд

шуис:

1. Лыддьыны «Россия Федерацияын меставывса асвеськöдлöм котыртан öтувъя принципъяс йылысь» 2003 во октябр 6 лунся 131-ФЗ №-а Федеральнöй оланпас збыльмöдöмын аслыспöлöслунъяс йылысь» 2006 во сентябр 26 лунся 68-РЗ №-а Коми Республикаса Оланпаслысь 1 статьясö да 2 статьялысь медводдза юкöнсö Коми Республикаса Оланподувлы лöсяланаöн.

2. "Коми Республикаса Оланподув Ёрд йылысь" Коми Республикаса Оланпаслöн 73 статья серти тайö Шуöмыс лоö медбöръяöн, оз обжалуйтсьы, пыр жö вынсялö сiйöс висьталöм бöрын, уджалö веськыда да оз кор мукöд органсянь да чина йöзсянь эскöдöм.
3. "Коми Республикаса Оланподув Ёрд йылысь" Коми Республикаса Оланпаслöн 72 статья серти тайö Шуöмсö колö пыр жö йöзöдны "Коми Республикаса государственнöй власьт органъяслöн индöд-тшöктöмъяс" журналын да "Республика" газетын.

Коми Республикаса Оланподув Ёрд

Комиöдіс   Афанасьева Е.Е.
11 414 пас

